
carmina qvae P. Vergili Maronis fervntvrPRIVATE 


COPA

MORETVM

necnon et

Q. Valeri Catvlli carmen lxiii de Attide

in vsvm eorvm qui in campo bello


litteras antiqvas colant


anno domini mmix vniversitatis lxvii

COPA
Copa Surisca caput Graeca redimita mitella,


crispum sub crotalo docta mouere latus,

ebria fumosa saltat lasciua taberna


ad cubitum raucos excutiens calamos.

“quid iuuat aestiuo defessum puluere abesse,

quam potius bibulo decubuisse toro?

sunt topia et calybae, cyathi rosa tibia chordae


et triclia umbrosis frigida harundinibus.

en et, Maenalio quae garrit dulce sub antro,


rustica pastoris fistula more sonat.

est et uappa cado nuper defusa picato


et strepitans rauco murmure riuus aquae.

sunt etiam croceo uiolae de flore corollae,


sertaque purpurea lutea mixta rosa,

et quae uirgineo libata Achelois ab amne

lilia uimineis adtulit in calathis.

sunt et caseoli quos iuncea fiscina siccat.


sunt autumnali cerea pruna die,

castaneaeque nuces et suaue rubentia mala.


et pendet iunco caeruleus cucumis;

sunt et mora cruenta et lentis uua racemis:

est hic munda Ceres, est Amor, est Bromius.

est tuguri custos armatus falce saligna,


sed non et uasto est inguine terribilis.

huc, calybita, ueni: lassus iam sudat asellus.

parce illi: Vestae delicium est asinus.

nunc cantu crebro rumpunt arbusta cicadae,


nunc uaria in gelida sede lacerta latet.

si sapis, aestiuo recubans nunc prolue uitro,


seu uis crystalli ferre nouos calices.

heia age pampinea fessus requiesce sub umbra


et grauidum roseo necte caput strophio,

†formosum† tenerae decerpens ora puellae.


a pereat cui sunt prisca supercilia!

quid cineri ingrato seruas bene olentia serta?

anne coronato uis lapide ista tegi?

pone merum et talos: pereat qui crastina curat:


Mors aurem uellens ‘uiuite,’ ait ‘uenio.’”

MORETVM
Iam nox hibernas bis quinque peregerat horas

excubitorque diem cantu praedixerat ales,

Simylus exigui cultor cum rusticus agri,

tristia uenturae metuens ieiunia lucis,

membra leuat uili sensim demissa grabato

sollicitaque manu tenebras explorat inertis

uestigatque focum, laesus quem denique sensit.

paruulus exusto remanebat stipite fumus

et cinis obductae celabat lumina prunae.

admouet his pronam submissa fronte lucernam

et producit acu stuppas umore carentis,

excitat et crebris languentem flatibus ignem.

tandem concepto, sed uix, fulgore recedit,

obpositaque manu lumen defendit ab aura,

et reserat eq \O(|) clausae eq \O(|) quae peruidet ostia claui.

fusus erat terra frumenti pauper aceruus:

hinc sibi depromit, quantum mensura patebat,

quae bis in octonas excurrit pondere libras.

inde abit adsistitque molae paruaque tabella,

quam fixam paries illos seruabat in usus,

lumina fida locat.  geminos tum ueste lacertos

liberat et cinctus uillosae tegmine caprae

peruerrit cauda silices gremiumque molarum.

aduocat inde manus operi, partitus utrimque:

laeua ministerio, dextra est intenta labori.

haec rotat adsiduum gyris et concitat orbem:

tunsa Ceres sili​cum rapido decurrit ab ictu.

interdum fessae subcedit laeua sorori

alternatque uices.  modo rustica carmina cantat

agrestique suum solatur uoce laborem,

interdum clamat Scybalen.  erat unica custos,

Afra genus, tota patriam testante figura,

torta comam labroque tumens et fusca colore,

pectore lata, iacens mammis, conpressior aluo,

cruribus exilis, spatiosa prodiga planta;



35

continuis rimis calcanea scissa rigebant.

hanc uocat atque arsura focis inponere ligna

inperat et flamma gelidos adolere liquores.

postquam inpleuit opus iustum uersatile finem,

transfert inde manu fusas in cribra farinas

et quatit, ac remanent summo purgamina dorso.

subsidit sincera foraminibusque liquatur

emundata Ceres.  leui tum protinus illam

conponit tabula, tepidas super ingerit undas,

contrahit admixtos nunc fontes atque farinas:

transuersat durata manu, liquidoque coacto

interdum grumos spargit sale, iamque subactum

leuat opus, palmisque suum dilatat in orbem,

et notat inpressis aequo discrimine quadris.

infert inde foco—Scybale mundauerat aptum

ante locum—testisque tegit, super aggerat ignis.

dumque suas peragit Vulcanus Vestaque partes,

Simylus interea uacua non cessat in hora,

uerum aliam sibi quaerit opem, neu sola palato

sit non grata Ceres, quas iungat conparat escas.

non illi suspensa focum carnaria iuxta,

durati sale terga suis truncique, uacabant,

traiectus medium sparto sed caseus orbem

et uetus astricti fascis pendebat anethi.

ergo aliam molitur opem sibi prouidus heros.

hortus erat iunctus casulae, quem uimina pauca

et calamo rediuiua leui munibat harundo,

exiguus spatio, uariis sed fertilis herbis.

nil illi derat quod pauperis exigit usus;

interdum locuples a paupere plura petebat.

nec sumptus erat illud opus, sed recula curae:

si quando uacuum casula pluuiaeue tenebant

festaue lux, si forte labor cessabat aratri,

horti opus illud erat.  uarias disponere plantas

norat et occultae conmittere semina terrae

uicinosque apte circa submittere riuos.

hic holus, hic late fundentes bracchia betae

fecundusque rumex maluaeque inulaeque uirebant,

hic siser et nomen capiti debentia porra,

[hic etiam nocuum capiti gelidumque papauer,]

grataque nobilium requies lactuca ciborum,

. . . . . crescitque in acumina radix,

et grauis in latum demissa cucurbita uentrem.

uerum hic non domini—quis enim contractior illo?—

sed populi prouentus erat, nonisque diebus

uenalis umero fascis portabat in urbem;

inde domum ceruice leuis, grauis aere redibat,

uix umquam urbani comitatus merce macelli.

caepa rubens sectique famem domat area porri,

quaeque trahunt acri uultus nasturtia morsu,

intibaque et Venerem reuocans eruca morantem.

tunc quoque tale aliquid meditans intrauerat hortum.

ac primum leuiter digitis tellure refossa

quattuor educit cum spissis alia fibris;

inde comas apii gracilis rutamque rigentem

uellit et exiguo coriandra trementia filo.

haec ubi collegit, †laetum† consedit ad ignem

et clara famulam poscit mortaria uoce.

singula tum capitum nodoso cortice nudat

et summis spoliat coriis contemptaque passim

spargit humi atque abicit.  seruatum gramine bulbum

tingit aqua lapidisque cauum dimittit in orbem.

his salis inspargit micas, sale durus adhaeso

caseus adicitur, dictas super interit herbas,

et laeua uestem saetosa sub inguina fulcit.

dextera pistillo primum fraglantia mollit

alia, tum pariter mixto terit omnia succo.

it manus in gyrum: paulatim singula uiris

deperdunt proprias, color est e pluribus unus,

nec totus uiridis, quia lactea frustra repugnant,

nec de lacte nitens, quia tot uariatur ab herbis.

saepe uiri naris acer iaculatur apertas

spiritus et simo damnat sua prandia uultu,

saepe manu summa lacrimantia lumina terget

inmeritoque furens dicit conuicia fumo.

procedebat opus.  non iam salebrosus, ut ante,

sed grauior lentos ibat pistillus in orbis.

ergo Palladii guttas instillat oliui

exiguique super uiris infundit aceti,

atque iterum conmiscet opus mixtumque retractat.      

tum demum digitis mortaria tota duobus

circuit inque globum distantia contrahit unum,

constet ut ecfecti species nomenque moreti.

eruit interea Scybale quoque sedula panem,

quem laetis recipit manibus, pulsoque timore

iam famis inque diem securus Simulus illam

ambit crura ocreis paribus, tectusque galero

sub iuga parentis cogit lorata iuuencos

atque agit in segetes, et terrae condit aratrum.


C. Valeri Catulli carmen lxiii de Attide
Super alta uectus Attis celeri rate maria,

Phrygium ut nemus citato cupide pede tetigit

adiitque opaca siluis redimita loca deae,

stimulatus ibi furenti rabie, uagus animis,

deuoluit ili acuto sibi pondera silice.

itaque ut relicta sensit sibi membra sine uiro,

etiam recente terrae sola sanguine maculans

niueis citata cepit manibus leue typanum,

typanum, tubam Cybelles, tua, mater, initia,

quatiensque terga tauri teneris caua digitis

canere haec suis adorta est tremebunda comitibus.

"Agite, ite ad alta, Gallae, Cybeles nemora simul,

simul ite, Dindymenae dominae uaga pecora,

aliena quae petentes uelut exsules loca

sectam meam exsecutae duce me mihi comites


15

rapidum salum tulistis truculentaque pelagi

et corpus euirastis Veneris nimio odio,

hilarate erae citatis erroribus animum.

mora tarda mente cedat; simul ite, sequimini

Phrygiam ad domum Cybelles, Phrygia ad nemora deae,

ubi cymballum sonat uox, ubi tympana reboant,

tibicen ubi canit Phryx curuo graue calamo,

ubi capita maenades ui iaciunt hederigerae,

ubi sacra sancta acutis ululatibus agitant,

ubi sueuit illa diuae uolitare uaga cohors,

quo nos decet citatis celerare tripudiis."

simul haec comitibus Attis cecinit notha mulier,

thiasus repente linguis trepidantibus ululat,

leue tympanum remugit, caua cymbala recrepant,

uiridem citus adit Idam properante pede chorus.

furibunda simul anhelans uaga uadit animam agens

comitata tympano Attis per opaca nemora dux,

ueluti iuuenca uitans onus indomita iugi:

rapidae ducem sequuntur Gallae properipedem.

itaque, ut domum Cybelles tetigere lassulae,

nimio e labore somnum capiunt sine Cerere.

piger his labante langore oculos sopor operit:

abit in quiete molli rabidus furor animi.

sed ubi oris aurei Sol radiantibus oculis

lustrauit aethera album, sola dura, mare ferum,

pepulitque noctis umbras uegetis sonipedibus,

ibi Somnus excitam Attin fugiens citus abiit:

trepidante eum recepit dea Pasithea sinu.

ita de quiete molli rapida sine rabie

simul ipsa pectore Attis sua facta recoluit,

liquidaque mente uidit sine quis ubique foret,

animo aestuante rusum reditum ad uada tetulit.

ibi maria uasta uisens lacrimantibus oculis

patriam adlocuta maesta est ita uoce miseriter:

"Patria o mei creatrix, patria o mea genetrix,

ego quam miser relinquens, dominos ut erifugae

famuli solent, ad Idae tetuli nemora pedem,

ut apud niuem et ferarum gelida stabula forem

et earum omnia adirem furibunda latibula,

ubinam aut quibus locis te positam, patria, reor?

cupit ipsa pupula ad te sibi derigere aciem,

rabie fera carens dum breue tempus animus est.

egone a mea remota haec ferar in nemora domo?

patria, bonis, amicis, genitoribus abero?

abero foro, palaestra, stadio et gymnasiis?

miser ah miser, querendum est etiam atque etiam, anime.

quod enim genus figurae est ego non quod obierim?

ego mulier, ego adulescens, ego ephebus, ego puer,

ego gymnasi flos, ego eram decus olei:

mihi ianuae frequentes, mihi limina tepida,

mihi floridis corollis redimita domus erat,

linquendum ubi esset orto mihi sole cubiculum.

ego nunc deum ministra et Cybeles famula ferar?

ego maenas, ego mei pars, ego uir sterilis ero?

ego uiridis algida Idae niue amicta loca colam?

ego uitam agam sub altis Phrygiae columnibus,

ubi cerua siluicultrix, ubi aper nemoriuagus?

iam iam dolet quod egi, iam iamque paenitet."

roseis ut hic labellis sonitus citus abiit

geminas deorum ad aures noua nuntia referens,

ibi iuga resoluens Cybele leonibus

laeuumque pecoris hostem stimulans ita loquitur.

"Agedum" inquit, "age ferox i, fac ut hunc furor agitet,

fac uti furoris ictu reditum in nemora ferat,

mea libere nimis qui fugere imperia cupit.

age caede terga cauda, tua uerbera patere,

fac cuncta mugienti fremitu loca retonent,

rutilam ferox torosa ceruice quate iubam."

ait haec minax Cybelle religatque iuga manu.

ferus ipse sese adhortans rabidum incitat animo,

uadit, fremit, refringit uirgula pede uago.

at ubi umida albicantis loca litoris adiit

tenerumque uidit Attin prope marmora pelagi,

facit impetum.  ille demens fugit in nemora fera.

ibi semper omne uitae spatium famula fuit.

Dea magna, dea Cybelle, dea domina Dindymi,

procul a mea tuus sit furor omnis, era, domo:

alios age incitatos, alios age rabidos.




